
1
 1-2 Dzi Petrus, Yisus Kristus aposelan, ikakar nan ani da agam Anutu ampanggan dzarangan da mpada bida rib marawampua mingꞌa wasaꞌ i provins Pontus, Galesia, Kapadosia, Esia, da Bitinia.
 Miamun bingan da Ramangꞌ Anutu isruꞌ i agam da iraga agam i suda Arangan ampanggan mararam da atsungꞌa Yisus Kristus nanggan da suda faꞌ i Arangan biꞌ gan.
 Da nam igi iwaꞌ da agam i gum Marapayam Mararam nanga wasaꞌ i agam.
 Anutu maraampi gan nafungꞌ nasisungꞌ agam da nayafa agam wangunggam bini angu.



Nam Mpada Bini Gunungun Rurim Maran i Agi


3 Agi natsarif Anutu, agi Nifutsarifangꞌ Yisus Kristus Anutu gan da Ramanggan.
 Maran intuꞌ i agi tsiraꞌ angu, ibinigi da iraꞌ i Yisus Kristus marataꞌ imingꞌ garam mampan gin;
 i sanab bida nigi da Anutu irim nam mpadan faꞌ da agi.
 Da nam mpadan faꞌ igi irim riniurun da agi i rima marangꞌ i nam bini bini Anutu tagadan ugu da sruꞌa gin bida agi bungꞌ awaꞌ rutin.
 4 Ibinigi da agi bungꞌ ayu nam mpada bini namingꞌ Gunungun nabi nam bini raman ruas utusa gin fadan da narun rusan.
 Da nam mpada bini igi anungꞌ isangꞌ i maisan u.
 Nam igi sap utaꞌ i Anutu maranggan da anungꞌ isangꞌ i bubumpuadan u.
 Da wasangꞌ i ntsupan u, imaꞌ.
 Anutu impa tayangꞌ nam mpadan bini igi i agam musa udan.
 5 Da yaba i agam nanggam muarutsa Yisu igi da Anutu nampanggan impa tayangꞌ agam da rubungꞌ ampa tayangꞌ agam nasangꞌ Arangan nanggan rima garam sib igi nakap nidzun da nawaꞌ dzidziwan da gubuꞌ buntun aga.


6 Nam santan igi inang da agam nugum itsiaꞌ iyus, da bitsintaꞌ aruani da gubuꞌ uts pas angu da nam intsaꞌan mara maran irim wangun barabindan da agam.
 7 Nam bida nigi iwaꞌ i intsaꞌa agam nanggam muarutsan da santingꞌa bida agam nanggam muarutsan igi nam nidzun, bida garam intsaꞌa gol i dzaf ugu.
 Gol igi isangꞌ i maisan, da bitsintaꞌ rib inang da irim gol ifa dzaf i sruꞌa gin bida nigi gol nidzun ma imaꞌ.
 Gol igi nam bini, da bitsintaꞌ agam nanggam muarutsan nidzun idaum iyus gol.
 Da gubuꞌ nam intsaꞌan igi santingꞌa nam muarutsan igi wasi, da Anutu bungꞌ ani nan bini i agam da narim bingan tsiraꞌ da agam da naraꞌ i agam da gubuꞌ Yisus Kristus waꞌa dzidziwan da gubuꞌ buntun aga.
 8 Agam anungꞌ iwarip itsanga Arangan, da bitsintaꞌ agam maram yari i Arangan da irim wanggum rutin.
 Aruani da agam anungꞌ itsangan Arangan, da bitsintaꞌ agam imuaruts Arangan da nugum inuf nidzun.
 Nam nugun tsiaꞌan arigi da iyus nam nugun tsiaꞌan sib angu, da garam bungꞌ asau nan i nida i nam nugun tsiaꞌan igi fasangꞌa i gan ntsupan.
 9 Agam nugum itsiaꞌ, i wain, agam iyu da rubungꞌ ayu nanggam muarutsan nidzunggan, nigi Anutu nanggan rima agam sib da uda agam sinungꞌ nam maisan.


10 Profet ruas ifis i nan mungꞌ i Anutu nanggan rima sib igi da ini Arangan bungꞌ arim maraampi gan da agam.
 Ribarangan inang gum babampafan nidzun angu i sauda uwayant mingꞌa wasaꞌ i Anutu nanggan
 11 i sruꞌa i Kristus nanggan buaringꞌa barabin da musa uda bingan tsiraꞌ.
 Nigi da Kristus Marapayaman mpada wasaꞌ i ribarangan ini nan profet gin.
 Da ribarangan ini sruꞌa i nam tuasarigi bungꞌ awaꞌ da gubuꞌ idzuwai da bungꞌ awaꞌ nabianungꞌ.
 12 Da bitsintaꞌ Anutu ikupis nan wasi da ribarangan ibi ribarangan anungꞌ ini nan profet igi i ribarangan runggan sruꞌa i nam igi waꞌa bida anungꞌ, da bitsintaꞌ ribarangan ini nan igi i agam sruꞌa gin.
 Da aruani da Anutu itangin Marapayaman Mararam iruꞌ imingꞌ Gununggun ba, da wasaꞌ i riniurun Marapayam gin, da rib fisa i sisingꞌ bini ini da agam sib i nam Anutu nangan.
 Angira ruas ibinigi maran yari iyus i uda uwayant i nam bini tuasaru Anutu nanga i agam igi.



Wampa Mararam


13 Ibinigi da watip uwayantam i nanga gum da wampa tayangꞌ uwayantam da nanggam mpadan.
 Wamuaruts babampaf da warim maram i maraampi Anutu nida riman da agam da gubuꞌ aru Yisus Kristus waꞌa dzidziwan.
 14 Watangꞌ warangꞌ i nan nidzun nabi mamaꞌ narun narun nangan da ringanta i nan da atsungꞌa gin.
 Anungꞌ nangan da uwayant maisan untapa i agam bida agam nangan da gubuꞌ agam mamida i sruꞌa i nan nidzun ugu u.
 15 Imaꞌ, Anutu aru nuꞌa agam sib igi da Arangan mararam.
 Ibinigi da wampa mararam da watsungꞌ sanab rururungan i nanggam yungan sib angu,
 16 ibi Anutu nanggan kakaran nida mungꞌ ugu, “Wampa mararam, i wain Dzi mararam.”



I Nam Ntsuman Tsiraꞌ Bingan da Anutu Intsum Agi Gin


17 Agam inang da inuꞌ Anutu da ifaringꞌ Arangan “Ramangꞌ.”
 Anutu arigi bungꞌ araru garam bitsintaꞌ bitsintaꞌ natsungꞌ gan guman nangan i sanab bitsintaꞌ angu nasangꞌ santan.
 Ibinigi da gubuꞌ agam rumpada intap ani bida garam marawampua, da watangꞌ warangꞌ nidzun i Anutu da warat i Arangan angu.
 18 I wain, agam isruꞌ sib, mungꞌ da agam inang da yatsungꞌ uwayant maisan agam uda mingꞌa tafam rusam gin.
 Da bitsintaꞌ Anutu irim nam ntsuman i uda agam sinungꞌ sanab maisan igi.
 Da anungꞌ irim nam intap ani, bida silva da gol, sangꞌa i maisan i uda agam sinungꞌ uwayant maisan igi u.
 19 Imaꞌ, Arangan intsum agam i Kristus biꞌ gan, da biꞌ arigi bini iyus nam santan.
 Kristus arangan iwaꞌ ibi dumpa narun mangan sauda rini uram mangan ma rini mais mangan ngaungꞌa i riniubitan.
 20 Anutu iraga Kristus i nanga gum aru uda agam sinungꞌ uwayant maisan igi mungꞌ, raiyi da Arangan itangin intap.
 Da bitsintaꞌ waꞌa gubuꞌ bampa sib aru agi mpada gin ani, da Anutu inang da Kristus iwaꞌ dzidziwan, i rima agam sib.
 21 Da yaba i Kristus guman nangan igi, da agam imuaruts Anutu aru raꞌa i Arangan sinungꞌ nam mampan da rima bingan tsiraꞌ rutin.
 Ibinigi da agam imuaruts Anutu da irim maram gin i nanga nam Aranga ragada mungꞌ i nangan ugu.



Agi Marangꞌ Nari Nidzun i Raingꞌ Rusangꞌ


22 Agam yatsungꞌ nan nidzun da wasaꞌ i nam yungan bini bida nigi da agam inang wangunggam isap i Anutu maranggan.
 Ibinigi da agam maram yari nidzun i raim da nafum rusam wasaꞌ i Anutu ampanggan ruta wangunggam sapan.
 Aruani da wanang gum babampafan i maram arida i ruam da warim wangunggam santan da ruam.
 23 Agam itip isu faꞌ sib ibi mamaꞌ narun rinan apingꞌan.
 Da nam mpada maran taꞌan faꞌ igi anungꞌ iwaꞌ imingꞌ nam yamun sangꞌa i mutan u, imaꞌ.
 Iwaꞌ imingꞌ nam yamun nangan da mingꞌa ratar.
 Nam yamun nidzun arigi da Anutu nanggan, nigi nan maran taꞌan da wasangꞌ i ntsupan u.
 24 Anutu nanggan kakaran mungꞌ ugu ini ibiani,


“Garam gar sib angu nanggan mpadan inang da intsup sung angu ibi ubub.


Ribaranga binganggan tsiraꞌ da rini gira gan iwaꞌ ibi ubub maraburuab.


Ubub inang da imayangꞌ gin da maraburuaban inang da iruaꞌ.


25 Da bitsintaꞌ Nifutsarif nanggan igi bungꞌ amingꞌ ratar nanting angu.”


Nan arigi da sisingꞌ aru rib fisa gin da agam.


 








Nifutsarif Isu Tauf Bini Mingꞌa Ratar



2
 Agam isu faꞌ sib, ibinigi da agam watangin sanab maisan santan agam nanga i rib fain da uwayant iyuꞌa nam da uwayant umpur i tsarifa runggam.
 Da watangin uwayant uda wangun maisan i garam mangan yaba i gan nam bunumpan ma binganggan tsiraꞌ da nan barun sib angu nabinigi.
 2 Ibi mamaꞌ mitan inang da maran yari i sisun tutan, da agam nabinigi maram wari nayus i uda Anutu nanggan.
 Nigi sisu gurun nidzun bada mingꞌa Anutu gin da rima agam ganunggam sib i agam yingꞌa suda tsiraꞌ da uda riniurun i nanggam muarutsan sangꞌa agam waꞌan da Anutu nanggan rima agam sib aga.
 3 I agam yintsaꞌ uwayant Nifutsarif nangan da agi, da agam isruꞌ gin sib i Nifutsarif igi bini funub.


4 Nifutsarif igi ibi tauf maran taꞌan da garam da sagat ibugin da itapu rai, da bitsintaꞌ Anutu iraga Arangan sib da itsanga Arangan bini funub. Gubuꞌ agam bada rutin,
 5 da agam ibinigi ibi tauf maran taꞌan da Anutu inang da rutip agam isu ungar mararam aru garam gar mamida i tsangandan, i agam waꞌa bida garam utup mararam pumuꞌa Anutu wainb i rima nanggam mpadan suda dangki fadan da Anutu.
 Da Arangan maran yari i nam tsaradan igi iyab i nam Yisus Kristus nangan.
 6 I Anutu nanggan kakaran mungꞌ ugu ini ibiani,


“Waringantin!
 Dzi rim tauf mangan imingꞌ gamp Saion.


Nigi tauf bini aru dzi ragadan ugu


i suda tauf miamun i antungꞌa ungar yaba gin.


Garam muarutsa Arangan, da rinin wasangꞌ i miaꞌan u.”


7 Ibinigi da mingꞌa agam garam muarutsa Arangan maranggam da tauf igi isu tauf bini funub.
 Da bitsintaꞌ mingꞌa garam mamida i muarutsan maranggan, da


“Tauf aru garam tipa ungar tapuda rai ugu


isu tauf bini iyus tauf santan i antungꞌa ungar yaba gin,”


8 da


“Arangan iwaꞌ ibi tauf mingꞌa rib sanaban


da ampi bingan bungꞌ autu fagan da naruaꞌ.”


Ribarangan inang da wasu ringa mafrip da Anutu u, ibinigi da ribarangan yutu fagan da ituꞌ, i Anutu iraga da ini sib mungꞌ i ribarangan bungꞌ anang nabinigi.
 9 Da bitsintaꞌ Anutu iraga agam sib i suda Arangan utupan,
 da suda garam utup Anutu wain pumuꞌa agi King gangꞌ,
 da suda garam utup mararam tsiraꞌ,
 da Anutu garaman da sagatan runggan ragadan i suda i nanggan rururungan,
 i agam bungꞌ ani uwayant bini bini santan Arangan nanga yaba i agam wasi.
 I Arangan inuꞌ agam sinungꞌ nam mimindan agam mpada gin ugu da iyu agam yatangꞌ ba gan puatsadan gan bini yusan.
 10 Mungꞌ da agam anungꞌ impa ibi garam utup bitsintaꞌ, da bitsintaꞌ aruani da agam impa ibi Anutu ampanggan.
 Mungꞌ da agam anungꞌ iyu Anutu nanggan maran ntuꞌan u, da bitsintaꞌ aruani da agam iyu Arangan nanggan maran ntuꞌan sib.



Agi Nayung Rururungan Wasaꞌ i Rib Faingꞌ Aga


11 Dzi rinungꞌ ruas, agam impa intap ani ibi garam gamp mangan da garam marawampua.
 Ibinigi da dzi gaib runggangꞌ da agam ibiani, agam warim barum da nam maisan santan wangun ratar gan, i uwayant tuasarunigi inang da irut agam ganunggam yis ruan.
 12 Agam wayung rururungan angu wasaꞌ i garam marautu.
 I gubuꞌ ribarangan dzura nan umpur i agam bida agam nanga asub,
 da ribarangan bungꞌ atsanga agam gumam bini nangan da narim bingan tsiraꞌ da Anutu da gubuꞌ gan tipa badan aga i raruda garam gar.


13 Agam nanggam mpadan narim bingan tsiraꞌ da Nifutsarif.
 Ibinigi da watangꞌ warangꞌ i gabman gudzun rusan santan, king tsiraꞌ suda miamun i garam santan
 14 da kiap ruas aru king tangindan i rima nam maisan mungaꞌ gan da rib atsungꞌa uwayant maisan da tsarifa rib atsungꞌa uwayant bini binganggan.
 15 Anutu maran yari i agam atsungꞌa uwayant bini, da sanab bini bida nigi natsungin garam brabruꞌan nifun da gubuꞌ nida nan ruta uwayant maꞌan.
 16 Agam wanang da wayung wabi rib mamida i mpada bida nam maisan mamaꞌ guman.
 Da bitsintaꞌ agam anungꞌ bunida binaꞌ, “Aruani da aga mpa utaꞌ,” da agam fadan da nanga asub mara maran.
 Imaꞌ, wayung abi Anutu mamaꞌ gum rusan.
 17 Agam watsarif garam sib angu, da maram wari i raim rusam da nafum rusam santan mingꞌa Anutu utupan.
 Warat i Anutu da watangꞌ warangꞌ i Arangan, da warim bingan tsiraꞌ da king.


18 Agam mamaꞌ gum utaꞌ, agam watangꞌ warangꞌ i garam gudzun mpada tayangꞌ agam, da watsungꞌ ribarangan nanggan bini.
 Dzi anungꞌ ini garam gudzun bini mantsingꞌa nan da agam angu u, imaꞌ.
 Watangꞌ warangꞌ i garam gudzun nanga maisan i agam nabinigi.
 19 I bida rib rima tsakia da garam mangan utaꞌ angu, da aranga buaringꞌa barabin arigi, i wain, aranga maran fura Anutu, da Anutu maran yari i uwayant bida nigi.
 20 Bida agam nanga uwayant maisan da rib isa agam, da agam buaringꞌa tsakia arigi, da manga butsarifa agam in?
 Da bitsintaꞌ bida agam nanga uwayant bini da uda tsakia gin, da agam buaringꞌa barabin arigi, da Anutu maran yari i uwayant bida nigi.
 21 I Anutu inuꞌ agam sib i buaringꞌa barabin da gubuꞌ agam nanga uwayant bini, i wain, Kristus ibinigi iyu tsakia i rima agam sib.
 Da Arangan isantingꞌ agam sib i uwayantan igi i agam atsungꞌa Arangan faga mpiampan.


22 Arangan anungꞌ inang asub mangan


ma ini nan umpur mangan u.


23 Rib ini nan maisan i rasuda Arangan, da bitsintaꞌ Arangan anungꞌ itip ini ribigi nanggan maisan mungaꞌ.
 Arangan iyu tsakia, da bitsintaꞌ anungꞌ ini ngaungꞌa rib rima tsakia rutin igi, imaꞌ.
 Arangan irim runggan i Anutu aru raruda garam santan i sanab rururungan igi banginggan.
 24 Kristus itupriꞌ gai mpara i ruan da ibuaringꞌ agi maisan gaꞌ i gan riniubitan.
 Arangan inang ibinigi i agi sangꞌ i waꞌa bida garam mampan i anungꞌ runanga uwayant maisan, da bitsintaꞌ agi mpada marataꞌ i atsungꞌa uwayant rururungan.
 Rib yis Arangan bini angu, da yaba i riniubit tsitsiara i ruan aru Aranga udan da Arangan inang agam itip iwaꞌ bini.
 25 Mungꞌ ugu da agam impa ibi dumpa yunga utaꞌ utaꞌ da atupa puatsi.
 Da bitsintaꞌ aruani da agam itip iba sib da Garam Mpada Tayangꞌ Dumpa da Sifa Ngants i agam ganunggam.


 


b 2:5 garam utup mararam pumuꞌa Anutu wain — Nan “garam pumuꞌa Anutu wain” igi wainggan ibi ‘pris’, garam nangan da tsarada nam da Anutu. Da ribigi iba imingꞌ Aron utupan. Da nan “garam utup mararam pumuꞌa Anutu wain” igi wainggan ibi ‘holipela lain pris’ (nan Inglis: ‘holy priesthood’).








Nan Faidagin Fadan da Garam da Sagat Uda Ruan Sib



3
 I sanab bida nigi da agam sagat gabun watangꞌ warangꞌ i gabum rusam.
 Da bida ribaranga gan faingꞌ buginda i muarutsa Anutu nanggan, da tuasaranga natsangan uwayant bini finin rusan agam nangan da naparim i ruan ruta nan maꞌan mingꞌa agam in
 2 da gubuꞌ ribarangan raraba bida agam sagat nangan da yunga rururungan da mpada warangꞌ i ribarangan.
 3 Agam anungꞌ girada riniuriats manaꞌ angu u i uwayant fira gudzum yusa ampap girada ruan da atsufa rini gira gol da nam bini bini, imaꞌ.
 4 Da bitsintaꞌ agam wagira ganunggam wasaꞌ i rini gira mamida i ntsupan i uwayant bida mantsingꞌa nan da mpada wangun nufan.
 Rini gira bida nigi iwaꞌ bini funub i Anutu maranggan.
 5 I sanab bida nigi da sagat mararam ruas aru mpada mungꞌ da rima maran i nam bini bini Anutu nida nangan ugu inang da igira runggan i uwayant bida nigi da yatangꞌ warangꞌ i gabun rusan,
 6 ibi Sara yatangꞌ warangꞌ i nan Abraham nidan da ifaringꞌ arangan “garam tsiraꞌ.”
 Bida agam nanga uwayant bini da mamida i rata nidzun i nam mangan, da agam iwaꞌ ibi Sara narun rusan.


7 Agam garam uda finim, agam wasruꞌ bini i finim rusam wangunggan da warut wampa bini, i sagat riniurunggan anungꞌ isangꞌ ibi garaman u.
 Da agam watsarif ribarangan da wanang uwayant bini, i wain, sagat ruas impruꞌ ibinigi bungꞌ arut agam nayu nam mpada maran taꞌan aru Ramangꞌ Anutu riman da gan narun rusan agi i gan maraampi gan.
 Watsungꞌ uwayant bida nigi i nam mangan anungꞌ muntida sib i agam nanggam udagin.



Uda Tsakia i Uwayant Bini Nangan


8 Nan ani bampanggan ibiani, agam santan wangunggam nasu bitsintaꞌ, da wagaib rib fain, da maram wari i runggam ntuaꞌ, da maram wantuꞌ i garam santan, da warasu runggam.
 9 Bida garam faingꞌ nanga maisan i agam, da agam anungꞌ rima mungaꞌ u.
 Bida rib nida nan maisan i agam, da agam anungꞌ nida i nanggan maisan mungaꞌ u.
 Da bitsintaꞌ agam wayugin da Anutu i nanga bini i ribarangan, i wain, Anutu inuꞌ agam i nanga bida nigi, i agam uda nam bini bada mingꞌa Ramangꞌ Anutu gin.
 10 I nan akaran ini,


“Bida garam mangan maran fura i nanggan mpadan waꞌa bini,


da nida tsanganda gubuꞌ bini,


da nanang nabiani, arangan anungꞌ nida nan maisan


da anungꞌ nida nan umpur u.


11 Arangan narim barun da uwayant maisan


da natsungꞌ uwayant bini angu.


Arangan nanang runggan nawaꞌ nabi garam rima wangun mpruꞌan da garam da sagat faingꞌ


da nanang gum babampafan i atsungꞌa uwayant bida nigi.


12 I wain, Nifutsarif inang da impa tayangꞌ garam da sagat rururungan,


da inang da irim ringan i ribarangan nanggan uda gin.


Da bitsintaꞌ Nifutsarif irim ipiap i rib nanga maisan.”


13 Bida agam nanga gum babampafan i nanga uwayant bini, da manga bungꞌ anang maisan i agam?
 14 Da bitsintaꞌ bida agam nanga uwayant bini, da agam uda tsakia gin, da agam nugum natsiaꞌ.
 Bida rib faingꞌ nanga nam i rima ratan da agam, da agam anungꞌ ratan i ribarangan u.
 Da agam anungꞌ runta fafun da wangum barabindan u.
 15 Mingꞌa agam wangunggam da agam watsarif Kristus runtaꞌ nasu agam Nifutsarifam mararam.
 Da wampa mungꞌ da gubuꞌ santan i dziwara i nam bini aru agam mpada rima maram gin ani wainggan da rib santan aru guta agam gin igi.
 16 Da bitsintaꞌ agam wani nan igi ruta nan yafadan da nan tsarifan.
 Da gubuꞌ sib angu da agam wampa rururungan i agam rinim anungꞌ miaꞌan i gam uwayantam u,
 da garam tuasaru nida nan maisan da nan barun i uwayant bini agam nangan i atsungꞌa Kristus gin igi rinin bungꞌ amiaꞌ i nan ribarangan nidan.
 17 Bida Anutu nida agi uda tsakia i uwayant bini agi nangan, da nan imaꞌ.
 Da bida agi uda tsakia i uwayant maisan agi nangan, nigi su asub.


18 I wain, Kristus ibinigi iyu tsakia da imamp i uda agam badan da Anutu.
 Arangan garam rururungan, da bitsintaꞌ iyu garam mais mais mumai gan da imamp i siata i nanggan maisan rai.
 Arangan imamp gubuꞌ bitsintaꞌ angu, da anungꞌ isangꞌ i tipa mampan u.
 Rib yis Arangan riniuriatsan funub, da bitsintaꞌ Anutu inang Arangan marapayaman imunti marataꞌ da impa ratar.
 19 Arangan impa ibi marapayam da ifa i fisa i nan da marapayam mpada karabus.
 20 Marapayam tuasarigi anungꞌ isu ringa mafrip da Anutu da Noa gubuꞌ gan ugu.
 Da bitsintaꞌ Anutu anungꞌ irim nam mungaꞌ sung u, imaꞌ.
 Arangan impa isangꞌ Noa itip madzung gan sib.
 Da rib iruꞌ angu isangꞌ rib 8, tuasarangan yatangꞌ ifa madzung da mpui tsiraꞌ yufi ribarangan da Anutu irim ribarangan sib da impa bini.
 21 Da mpui arigi da iram iyab i mpui ruruban, i wain Anutu irim agam sib da yu agam sinungꞌ nam maisan i mpui ruruban.
 Mpui ruruban anungꞌ yadzuꞌ rini bubumpua i riniubit u, imaꞌ.
 Mpui ruruban igi nam agam nanga i guta i Anutu i nanga agam wangunggam dzidziwandan.c
 Da Anutu irim agam sib i mpui ruruban igi iyab i sanab raꞌa i Yisu Kristus mingꞌa garam mampan gampan,
 22 da Kristus itip ifa gunungun sib, da ifa mpa Anutu banginggan bini.
 Da angira ruas da marapayam riniurun da nam riniurun sib angu yatangꞌ warangꞌ i Arangan.


 


c 3:21 Mpui ruruban igi nam agam nanga i guta i Anutu i nanga agam wangunggam dzidziwandan — Garam gudzupuꞌ fain maran ifur nan ani wainggan ibiani, ‘Mpui ruruban igi nan ragadan agam nangan da Anutu i nanga agam wangunggam dzidiwandan i Anutu maranggan.’








Rib Muarutsan Inang da Yatsungꞌ Anutu Sanaban



4
 Agi sruꞌ gin sib i Kristus iyu tsakia i gan riniubitan, ibinigi da agam wangif uwayant bida nigi babampafan nasangꞌ Arangan.
 I wain, bida garam mangan uda tsakia i gan riniubitan, da arangan itangin sanab asub rai sib.
 2 Ibinigi da gubuꞌ aranga rumpadan da nidzunggan, da arangan anungꞌ rungꞌ atsungꞌa garam gar nanggan wangun akatsan u, imaꞌ.
 Arangan natsungꞌ Anutu uwayantan.
 3 I wain,
 agam iyung yatsungꞌ garam marautu uwayantan ibasangꞌ sib,
 uwayant bida uwayant araraꞌan,
 da wangun akatsan,
 da numa mpui maran didiruntan yusan,
 da fada i nam ngumpan i numa mpui ngkiangan yusan da araraꞌa i ruan,
 da uwayant isa Anutu nanggan faidagin udziꞌ i pumuꞌa anutu umpur.
 4 Aruani da agam anungꞌ irut rib marautu inang uwayant maisan ampi bingan ibi ribarangan nangan igi u,
 da ribarangan irunt fafun gin da ini nan maisan i agam.
 5 Da bitsintaꞌ Nifutsarif itip runggan sib i raruda garam mpada marataꞌ da garam mampa sib.
 Da bampan aga da ribarangan bungꞌ amuntiꞌ Arangan maranggan da nani da Arangan i wain idzuwai da ribarangan inang uwayant maisan bida nigi.
 6 I wain arigi da garam muarutsan ifis i sisingꞌ bini da garam tuasaru mampa sib igi da gubuꞌ rungꞌ mpada marataꞌ.
 Hai, ribarangan riniuriatsan imamp ibi garam da sagat inang da inang asub da imamp i nanggan rarudan, da bitsintaꞌ sisingꞌ bini iba i ribaranga ganunggan mpada maran taꞌan bida Anutu runggan.



Agi Nanang Bini i Nam Bini Bini Anutu Riman da Agi


7 Gubuꞌ nam santan nanga i ntsupan iba su uts sib wa.
 Ibinigi da agam wau uwayant bini da wampa tayangꞌ uwayantam da nanggam mpadan, i agam sangꞌa i udagin bini da Anutu.
 8 Agam maram wari i runggam ntuaꞌ nidzun angu, i wain, uwayant maran arida i rib faingꞌ inang da ibuafir asub ampi bingan da iyus uwayant santan aga.
 9 Da wais yaring i ruam da rib muarutsan faingꞌ bida bada i ruta agam mpadan, da anungꞌ pusupusan i nanga gum bida nigi u.
 10 Anutu irim maraampi gan da nam riman ruga rugan da agam santan bitsintaꞌ bitsintaꞌ i agam nanga i guman gin.
 Ibinigi da agam bitsintaꞌ bitsintaꞌ wampa abi garam gum bini mpada tayangꞌ Anutu maraampi gan igi i rima rib faingꞌ sib in.
 11 Gubuꞌ garam mangan fisa i nan, da arangan nafis i nan nabi fisa i Anutu runggan nifunggan rururungan.
 Gubuꞌ garam mangan nanga gum i rima garam faingꞌ sib, da arangan nanang gum igi i Anutu riniurun gan nangan da rima rutin.
 I garam da sagat bungꞌ arim bingan tsiraꞌ da Anutu i Yisu binganggan.
 Arangan isangꞌ bingan tsiraꞌ da nampang mingꞌa ratar ntingan.
 Nan nidzun.



Agi Nugungꞌ Natsiaꞌ i Buaringꞌa Barabin Bida Kristus


12 Dzi rinungꞌ rusangꞌ, barabin bits iwaꞌ da agam ibi dzaf i intsaꞌa agam.
 Da bitsintaꞌ agam anungꞌ runta fafun da uda uwayant bida ani, nam maran mangan nidzun angu iwaꞌ da agam, imaꞌ.
 13 Mingꞌa wasaꞌ i nam intsaꞌan igi da agam ibuaringꞌ barabin ibi Kristus ibuaringꞌ ugu;
 ibinigi da agam nugum natsiaꞌ.
 I gubuꞌ Kristus binganggan tsiraꞌ waꞌa dzidziwan, da agam nugum bungꞌ anuf da natsiaꞌ nayus angu.
 14 Agam iyu Kristus binganggan, da bida rib nida nan maisan i agam i wain arigi, da agam nugum watsiaꞌ, i wain, Anutu Marapayaman igi, Marapayam nampang da bingan tsiraꞌ, irut agam impai.
 15 Bida agamam bits isa garam funub ma wapa nam ma nanga uwayant asub faingꞌ ma usuda runggan i garam faingꞌ nanggan, da arangan nayu tsakia gin.
 Da bitsintaꞌ agam anungꞌ nanga uwayant maisan bida nigi u, imaꞌ!
 Agam wayung rururungan.
 Bida agam nanga uwayant maisan da uda tsakia gin, da nigi imais wasi.
 16 Da bitsintaꞌ bida agamam bits uda tsakia i sanab muarutsa Kristus, da arangan rinin anungꞌ miaꞌan u, imaꞌ.
 Arangan narim bingan tsiraꞌ da Anutu i ribigi ifaringꞌ bingan Kristus iyab i arangan.
 17 I wain, Anutu gubuꞌ gan raruda garam inang i waꞌan, da bungꞌ awaꞌ da Arangan utupan nasu miamun.
 Da bida nam rarudan igi waꞌa i agi suda miamun, da bungꞌ antsup nabianungꞌ nampruꞌ da rib mamida i atangꞌa warangꞌ i Anutu sisingꞌ bini gan?
 18 Da Anutu nanggan ini biani,


“Bida garam rururungan waꞌan da barabin da gubuꞌ Anutu rima arangan sib,


da bungꞌ abubi anungꞌ i garam rima barun da Anutu da nanga nam maisan?”


19 Ibinigi da bida garam fain buaringꞌa barabin atsungꞌa Anutu maranggan furan,
 da garam tuasarigi narim runggan santan nafa Anutu banginggan,
 i Arangan itip tuasarangan da iti inang nam santan Arangan nidan ugu.
 Da tuasarangan runais gudzun i nanga uwayant bini igi fadan.


 








Garam Gudzu Gudzun Nampa Tayangꞌ Anutu Ampanggan Bini



5
 Aruani da dzi ni nida nan da agam garam gudzu gudzun ampan mararam gan.
 Dzi ni nan ani i wain, dzi garam gudzun mangan ibi agam, da dzi maranggaꞌ da dzi tsanga Kristus uda tsakia, da dzi bungꞌ arut Arangan nayu bingan tsiraꞌ nida waꞌa dzidziwan.
 Ibinigi da dzi ni raꞌa i agam i nanga gum bida ani.
 2 Wampa tayangꞌ Anutu ampanggan bini, i ribarangan impa ibi dumpa iyab agam banginggam.
 Wasangꞌ dauman bida ampan fain usuda agam i nanga gum igi, imaꞌ.
 Agam nugum watsiaꞌ i mpada tayangꞌ ampan igi, nabi Anutu maran yari i agam nangan.
 Da agam anungꞌ maram fura i nanga gum igi i uda nam ntsuman gin, aꞌa.
 Watsangan nabi agam maram yari iyus i nanga gum bida nigi.
 3 Agam anungꞌ tsanganda bida agam garam tsiraꞌ tsiraꞌ da agam rasuda ampan aru Anutu rima yaba agam banginggam ugu, imaꞌ.
 Agam wanang uwayant bini angu, i ribarangan tsangandan da atsungꞌa gin.
 4 Bida agam nanga bida nigi,
 da gubuꞌ Garam Suda Gudzun i Garam Mpada Tayangꞌ Dumpa waꞌa dzidziwan,
 da agam bungꞌ ayu bingan tsiraꞌ mingꞌa ratar i gum igi mungaꞌ gan,
 nabi dampun gudzun garam bada miamun i nam runtan udan.



Agi Narim Rungangꞌ Nafan da Anutu


5 I sanab bida nigi da agam garam rinifaꞌ watangꞌ warangꞌ i garam gudzun rusam.
 Da agam garam muarutsan santan watsungꞌ sanab rasuda runggam da atangꞌa warangꞌ i ruam.
 I wain, Anutu nanggan ini ibiani, “Anutu inang da irasu garam tsarifa runggan, da bitsintaꞌ Arangan inang da isu maraampi da garam rasuda runggan.”
 6 Ibinigi da agam warasu runggam da watangꞌ warangꞌ i Anutu banginggan riniurun.
 Da waꞌa gubuꞌ Arangan tagadan, da Arangan bungꞌ araꞌ i agam.
 7 Anutu inang da igaib agam.
 Ibinigi da agam wangu barabin gam santan agam buaringꞌan, da agam warim wafa i gan banginggan.


8 Agam uwayantam nadzidziwan bini da warim maram.
 Sadang, aru agam ipiapam, arangan iwaꞌ ibi apu buman laion giriringa tsiraꞌ.
 Gubuꞌ sib angu da iyung isau garam i gadan.
 9 Wamunti babampaf i nanggam muarutsan da wasiat arangan.
 I wain, agam isruꞌ gin ibi raim ruas muarutsan mpada intap santan ibuaringꞌ tsakia isangꞌ ibi arigi.
 10 Anutu, maraampi wainggan, inuꞌ agam i Kristus ugu, i agam ruta Arangan mpada Arangan puatsadan gan da binganggan tsiraꞌ mingꞌa ratar ntingan.
 Ibinigi da gubuꞌ agam uda tsakia gubuꞌ uts pas angu sib, da Arangan runggan bungꞌ anang agam nawaꞌ bini, da narim riniurun da agam nanggam muarutsan da nanang agam namunti babampaf.
 11 Arangan isangꞌ nampang santan mingꞌa ratar ntingan. Nan nidzun.



Nan Bampan Sib


12 Sailas, aru dzi tsanganda bida agi rainggangꞌ nidzun muntida babampafan i nam muarutsan ugu, irim dzi sib i kakara nan uts ani da agam i rima riniurun da agam nanggam muarutsan da nida nan wasi bida nan dzi kakaran ani yaba i Anutu maraampi gan igi nan nidzun.
 Da wamunti babampaf in.


13 Ampan mararam mpada mingꞌa Babilon,b aru Anutu tagada sib mpruꞌan da agam ugu, irim gubuꞌ wasaꞌ gan da agam.
 Da dzi narunggangꞌ Markus ibinigi irim gubuꞌ wasaꞌ gan.
 14 Watsutsuf rugianggam ntuaꞌc i santingꞌa bida agam maram yari i ruam nidzun angu da irim wangum da ruam.
 Nan nufan narut agam rib muarutsa Kristus.


 


b 5:13 Babilon — Garam mararuru ampi bingan maran ifur ibi bingan Babilon ani da isu nan maradzigin i bingan Rom. I wain, gubuꞌ arigi da rib Rom uwayantan maisan nanga i ampan muarutsan isangꞌ rib Babilon uwayantan maisan nanga i rib Israil mungꞌ ugu.


c 5:14 Watsutsuf rugianggam ntuaꞌ — Nan “watsutsuf” igi yatsungꞌ rib Yuda mpadan da gubuꞌ arigi sanaban tsanganda ruan da maran arida i ruan.

